
અહિં મીઠું લ્હાણું કુદરત ધરે છે હસી હસી,

પ્રિયે! તેને શાને અરર! તરછોડે રડી રડી?

અવજ્ઞા ના સાંખે કુદરત કદી કાયર બની,

સહાતી ના કોથી કુદરત તણી દૃષ્ટિ કરડી.



કહ્યું કાલે તેથી કહું છું તુજને આજ ઉલટું!

વળી કાલે કાંઈ કહીશ તુજને હું નવું નવું!

પ્રિયે! દોરાઉ છું કુદરત મને જ્યાં લઈ જતી,

અને શીખું પાઠો કુદરત મને જે શીખવતી.



વિચારોની શ્રેણી બદલી મુજ આજે કંઈ ગઈ,

વિચારોની શ્રેણી બદલીશ, પ્રિયે! હું તુજ વળી;

અરે વ્હાલી! વ્હાલી! કદી પણ ન દુરાગ્રહ ઘટે,

પ્રભુ સામે થાવા તુજ હૃદયમાં કૈં બલ ન છે.



અહીં ઊંચા નીલા તરુવર તને સાદ કરતા,

અહીં મીઠાં પક્ષી મધુ રવથી આમન્ત્રણ કરે;

પ્રિયે! ત્હારી પાંખો ઉપર ચડવા કૈં ફડફડે,

વિમાસી બેઠી શું? મુજ હૃદયને સાંભળ હવે!



અહીં આ મ્હોં ન્હાને તુજ કર હવે ફેરવ જરા,

હસે મીઠું એ તો વદન કુમળું મૂર્ચ્છિત થતાં!

અહીં ત્હારે માટે પ્રણયરસની લ્હેર છલકે!

પ્રિયે! છોડી રોવું મુજ હૃદયને સાંભળ હવે!



અહીં હું રોઉં છું તુજ હૃદય માટે દિલ ચીરી!

વહેતા આ લોહી ઉપર કંઈ તો દૃષ્ટિ કરવી!

વિચારો જૂનાને તુજ જિગરથી દૂર કરને!

પ્રિયે! છોડી ભીતિ મુજ હૃદયને સાંભળ હવે!



હવે તો રાહ જોવાનું ના ના યોગ્ય નકી, પ્રિયે!

ઊડ તું! આવ તું! વ્હાલી! કો દી કાલ ન ઠેરશે!





૨૬-૧૧-૯૬







એક વેલીને








ધીમે ધીમે કુંપળ કુંપળે પત્ર પત્રે વળીને,

ટીશી ટીશી તરુવિપટમાં ગૂંથણી કાંઇ ગૂંથે;





કલાપીનો કેકારવ/૨૭૩

